
"সে কি ধনি, এ কি কথা, (কহিলা সুগ্রীব,

বিস্মিত নয়নে) ধনি, তোমারে কি সাজে,

শস্ত্র যুদ্ধ; কোমলাঙ্গী তুমি, ফুল দল,

ছিঁড়িতে কাতরা? বল, কেমনে যুঝিবে,

দৈত্য অনীকিনী সহ, বজ্রবক্ষ তারা?

কেমনে কোমল ভুজে আকর্ষিবা ছিলা,

তুলিয়া ধরিতে যাহা ঢলিয়া পড়িছে?

কমনীয় কলেবরে কেমনে সহিবা,

সে ক্লেশ? ভ্রমিতে সুখে কুসুম কাননে,

স্বেদ রূপে চাঁদ মুখে উথলিছে সুধা,

যদিচ বিজনি করে ফিরিছে পবন

তব সাথে সাথে। যুদ্ধ কি মুখের কথা?—

সুলোচনে, ছাড় হেন সর্ব্বনেশে পণ!

ধূম্রাক্ষ প্রভৃতি সেই সেনাপতি কুল,

পাষাণ হৃদয় তারা নাহি দয়া লেশ।

চোক্ বুজে তীক্ষ শর হানিবে বরাঙ্গে,

কোমল শরীরে অস্ত্র কাটিয়া বসিবে

ঠেকিতে ঠেকিতে। আপনার নাশ হেতু

আপনি হয়ো না। এস মোর সাথে ধনি,

এস মোর সাথে, আমি মিলিইগে তোমা,

লয়ে সে শুম্ভের সাথে; মিলিবে সুন্দর;—

চাঁদে চাঁদে যেন মেলা হইবে সংসারে!"

